ზოგადი გზავნილები საკონსტიტუციო ცვლილებების შესახებ:

· ჩვენ ჯერ კიდევ 2013 წლიდან დავიწყეთ ყოფილი პრეზიდენტის მიერ საკუთარ თავზე მორგებული კონსტიტუციის გაჯანსაღება. გადავდგით ნაბიჯები საპარლამენტო კონტროლისა და მისი როლის გაძლიერებისაკენ.

ამ მიმართულებით პირველი ნაბიჯი ჯერ კიდევ ბიძინა ივანიშვილის პრემიერ-მინისტრობის პერიოდში გადაიდგა. კერძოდ მოხდა 81.1 მუხლის ამოღება კონსტიტუციიდან, რომლითაც განსაზღვრული იყო ნდობის ნეგატიური ვოტუმი.  ამ მუხლის თანახმად, პარლამენტს არ ქონდა რეალური ბერკეტი არ მიეღო პრემიერის მიერ ინიცირებული კანონპროექტი.
ეს ყველაფერი აღმასრულებელ ხელისუფლებას უპროპორციოდ დიდ ძალაუფლებას ანიჭებდა.

ამავდროულად, გაუქმდა ნორმა, რომელიც უნდა ამოქმედებულიყო 2013 წლის საპრეზიდენტო არჩევნების შემდეგ, რომლის თანახმადაც,  პრემიერს უნდა ჰქონოდა უფლება, მთავრობისთვის ნდობის გამოცხადების შემდეგ საკუთარი სურვილის შესაბამისად შეეცვალა მთავრობის ნებისმიერი (მათ შორის ყველა) წევრი, ნაცვლად ამისა მთავრობის 1/3-ით განახლების შემთხვევაში აღმასრულებელი ხელისუფლების ბირთვი დაშლილად ითვლება და მას ხელახლა სჭირდება საკანონმდებლო ორგანოს მიერ ნდობის გამოცხადება. ამ ცვლილებებით შემცირდა პრემიერის როლი  და გაძლიერდა პარლამენტი.

· ამ მომენტიდან მოყოლებული დადგინდა მაღალი პოლიტიკური სტანდარტი საკონსტიტუციო ცვლილებებთან დაკავშირებით და არცერთი ნაბიჯი არ გადადგმულა, რომელიც მმართველ გუნდს რაიმე პრივილეგიას მიანიჭებდა, მეტიც მმართველი გუნდი და აღმასრულებებელი ხელისუფლება, ძალაუფლების მაქსიმალური თვითშეზღუდვის გზით წავიდა.

· საბოლოოდ ჩვენ მივიღეთ დემოკრატიული, ქვეყნის განვითარების ინტერესზე დაფუძნებული კონსტიტუცია, რომელმაც გაზარდა პარლამენტის როლი ქვეყნის პოლიტიკურ ცხოვრებაში და  ხელისუფლების დანაწილების პრინციპი მკაფიოდ გამოკვეთა.
· ახალი კონსიტუცია უზრუნველჰყოფს ხელისუფლების შტოებს  შორის დაბალსებულ ურთიერთობასა და ქვეყნის დემოკრატიულ განვითარებას. 
· ახალ რედაქციაზე მუშაობის პროცესში მთელი ქვეყნის მასშტაბით გაიმართა საქართველოს ისტორიაში უპრეცენდენტო საყოველთაო სახალხო განხილვები, რომელიც  თვეების მანძილზე მიმდინარეობდა.

· საკონსტიტუციო კომისიაში მოწვეული გვყავდა სხვადასხვა ექსპერტი, ოპოზიციური სპექტრი. 
პროცესში უმნიშვნელოვანესი იყო ვენეციის კომისიის როლი, რომელმაც დროულად და დადებითად შეაფასა საკონსტიტუციო ცვლილებები. 

· საკონსტიტუციო კომისიამ გაითვალისწინა ოპოზიციისა და ექსპერტების რეკომენდაციების 80%-მდე, რაც ასევე უპრეცენდენტოა ქვეყნის ისტორიაში.

· სრული პასუხისმგებლობით ვაცხადებთ, რომ კონსტიტუციის ახალ რედაქციაში არ ჩაწერლა არც ერთი ისეთი პუნქტი, რომელიც ხელისუფლების ინტერესებსა და მისი მდგომარეობის გაუმჯობესებას ემსახურება.

· საკონსტიტუციო ცვლილებებით ჩვენ უარი ვუთხარით წლების მანძილზე დამკვიდრებულ მავნე პრაქტიკას, როდესაც ყველა ხელისუფლება ცდილობდა  კონსტიტუცია ვიწრო  პარტიულ ინტერესებსა და კონკრეტულ ინდივიდებზე მოერგო, დღეს კი ჩვენ მივაღწიეთ იმას, რომ კონსტიტუცია დავუბრუნეთ ქართველ ხალხს.

ჩვენი ქვეყნის ახალი კონსტიტუცია სრულად პასუხობს იმ 2 მთავარ მისიას, რაც ნებისმიერი კონსტიტუციისთვის უმთავრესია:

1. ის უზრუნველყოფს პლურალიზმს, დემოკრატიულ პროცესს, გამორიცხავს ჭარბი  ძალაუფლების კონცენტრაციას ერთ  ხელში - ანუ გამორიცხავს ავტოკრატიას.
და
2. ამავე დროს, მაღალი დემოკრატიის პირობებში, უზრუნველყოფს ქვეყნის სტაბილურობას.

გზავნილები იმასთან დაკავშირებით, თუ რა შეიცვალა კონსტიტუციის ახალი რედაქციით:

საქართველო ხდება სრულფასოვანი საპარლამენტო რესპუბლიკა/ძლიერდება პარლამენტის როლი:
1. პრეზიდენტის არჩევის წესის ცვლილების შესახებ:
· ახალი კონსტიტუციის თანახმად, 2024 წლიდან შეიცვლება პრეზიდენტის არჩევის წესი, რაც პრეზიდენტის ძალაუფლების ხარისხის მისი ლეგიტიმაციის ხარისხთან შეთავსებასა და მათ შორის ბალანსის დაცვას ემსახურება.
· პრეზიდენტს აირჩევს საარჩევნო კოლეგია სრული შემადგენლობის ორი მესამედით (კვალიფიციური უმრავლესობით), რასაც ვენეციის კომისია ცალსახად მიესალმება.
· აღსანიშნავია, რომ პრეზიდენტის არაპირდაპირი გზით არჩევა სახასიათოა საპარლამენტო რესპუბლიკისათვის, თუმცა დამატებითი სპეკულაციების თავიდან ასაცილებლად, თითქოს დაგეგმილი ცვლილებები ემსახურება მოქმედი პრეზიდენტისთვის ხელახლა არჩევის შესაძლებლობის გამორიცხვას, მმართველმა გუნდმა მიიღო გადაწყვეტილება, რომ 2018 წლის საპრეზიდენტო არჩევნები გაიმართოს კვლავაც პირდაპირი არჩევის წესით.
· ახალი საკონსტიტუციო მოდელის პირობებში, პრეზიდენტის ამოცანები არ არის პარტიული, ამიტომაც მნიშვნელოვანია ის იყოს ზეპარტიული, ატარებდეს ქვეყნის და არა პარტიულ ინტერესებს, ის უნდა იყოს სამართლიანი არბიტრი და ემსახურებოდეს სახელისუფლებლო შტოებს შორის ბალანსის დაცვას. 
· სწორედ აღნიშნულ მიზნებს ემსახურება პრეზიდენტის არჩევის წესის ცვლილება, რაც ცალსახად დადებითად უნდა ჩაითვალოს ახალი საკონსტიტუციო მოდელის კონტექსტის გათვალისწინებით.
· ხაზგასმით უნდა ითქვას, რომ ვენეციის კომისიას ამ საკითხთან დაკავშირებით შენიშვნები არ ჰქონია, იმავდროულად კი, მოიწონა გადაწყვეტილება, რომლის თანახმადაც პრეზიდენტის არჩევის წესთან დაკავშირებული ცვლილება მოგვიანებით ამოქმედდება.




2. სრულიად პროპორციულ საარჩევნო სისტემაზე გადასვლასთან დაკავშირებით:
· წორედ ჩვენი გუნდის პოლიტიკური ნების საფუძველზე აისახა დოკუმენტში, რომ ქვეყანა 2024 წლიდან სრულიად პროპორციულ საარჩევნო სისტემაზე გადავა, ამავდროულად კი გადუნაწილებელი მანდატები პროპორციულად გადანაწილდება იმ პარტიების მიღებული ხმების შესაბამისად, რომლებიც  ბარიერს გადალახავენ. 
· ჩვენ საკონსტიტუციო განხილვების პროცესში არაერთხელ აღვნიშნეთ, რომ 2020 წელს პროპორციულ საარჩევნო სისტემაზე გადასვლასთან დაკავშირებით გუნდის შიგნით არსებობდა აზრთა სხვადასხვაობა.
· სწორედ ამიტომ, მიუხედავად იმისა, რომ 2020 წელს საპარლამენტო არჩევნები შერეული საარჩევნო სისტემით ჩატარდება, ბარიერი დაიწევს 5-დან 3 პროცენტამდე, ამავდროულად კი ერთჯერადად ნარჩუნდება საარჩევნოდ ბლოკების შექმნის შესაძლებლობა. აღნიშნული ცალსახად წარმოადგენს შეთავაზებას მეტი პოლიტიკური პლურალიზმის მისაღწევად.
· საქართველოს ისტორიაში პირველად ხდება, რომ მმართველმა გუნდმა ქვეყნის ინტერესების დასაცავად  საკუთარი ხელით გაიუარესა საკუთარი პოზიციები.
· აღსანიშნავია, რომ ამ საკითხზე მსჯელობა ყოველთვის მიმდინარეობდა, თუმცა რეალური და ქმედითი ნაბიჯები მხოლოდ ჩვენმა ხელისუფლებამ გადადგა. 


3. საგამოძიებო კომისიის შექმნის გამარტივებასთან დაკავშირებით:
· წინა კონსტიტუციის თანახმად საგამოძიებო კომისიის შექმნისთვის საჭირო იყო ხმათა უმრავლესობა(50%+1, 76 დეპუტატი), ხოლო ახალი რედაქციით, ამის შესაძლებლობა ეძლევა საპარლამენტო ოპოზიციას. კერძოდ საგამოძიებო კომისია შეიქმნება ე.წ კვალიფიციური უმცირესობით, პარლამენტის სრული შემადგენლობის 1/3-ის (50 დეპუტატი) გადაწყვეტილებით. 
· ეს გადაწყვეტილება აძლიერებს საპარლამენტო ოპოზიციას და აძლევს მას საშუალებას უფრო დიდი გავლენა მოახდინოს საპარლამენტო ცხოვრებაზე.






4. პრემიერ-მინისტრის ვალდებულებასთან დაკავშირებით, წელიწადში ერთხელ ანგარიში წარუდგინოს პარლამენტს:
· კონსტიტუციური სისტემის ერთ-ერთი ძირითადი არსი პარლამენტის კიდევ უფრო გაძლიერებაა.
· კონსტიტუციის ახალ რედაქციაში განისაზღვრა პრემიერ მინისტრის ვალდებულება, წელიწადში ერთხელ ანგარიში წარუდგინოს პარლამენტს. 
· აღნიშნული ცვლილება საპარლამეტო კონტროლის გაძლიერების კიდევ ერთი ნათელი დადასტურებაა.


5. მთავრობის გადაყენების მარტივი წესის რეგლამენტირებასთან დაკავშირებით:
· მთავრობის გადაყენების ევროპულ კონსტიტუციონალიზმში აპრობირებული მარტივი წესის რეგლამენტირება პარლამენტის როლის გაძლიერების კიდევ ერთ მაგალითს წარმოადგენს. 
· ამ პირობებში პარლამენტს შეეძლება მთავრობას უნდობლობა გამოუცხადოს იმავე უმრავლესობით, რომლითაც აირჩევს, ხოლო ეს პროცედურა არ იქნება დროში გაჭიანურებული.
· ამავდროულად სახელმწიფო ბიუჯეტის მიუღებლობა აღარ გამოიწვევს პარლამენტის დათხოვნას.

ახალ კონსტიტუციაში მკაფიოდ აისახა ეროვნული ინტერესები (ენა, მიწა, ეროვნული ფასებულობები...).
6. სახელმწიფო ენის დაცვასთან დაკავშირებით:
· აქამდე კონსტიტუციაში არ არსებობდა სახელმწიფო ენის დაცვის მექანიზმები, ხოლო ახალ რედაქციაში გაჩნდა ჩანაწერი იმის შესახებ, რომ სახელმწიფო ენა დაცულია ორგანული კანონით. 
· ეს საშუალებას გვაძლევს კონსტიტუციურ დონეზე გავამყაროთ თითოეული ჩვენგანის სურვილი, დავიცვათ მსოფლიოს ერთ-ერთი უძველესი და უნიკალური ქართული ენა.




7. ქორწინების დეფინიციასთან დაკავშირებით:
· ჩვენი მოქალაქეების უდიდესი ნაწილის მოთხოვნის საფუძველზე კონსტიტუციის ახალ რედაქციაში აისახა, რომ ქორწინება არის ქალისა და მამაკაცის კავშირი ოჯახის შექმნის მიზნით. 


8. ეროვნულ ფასეულობებსა და თვითმყოფადობაზე ზრუნვასთან დაკავშირებით:
· კონსტიტუციის ახალი რედაქციით  გაჩნდა ჩანაწერი რომ სახელმწიფო ზრუნავს ეროვნულ ფასეულობებსა და თვითმყოფადობაზე. 
· ეს არის უდიდესი წინგადადგმული ნაბიჯი ჩვენი ისტორიისა და კულტურის დაცვისა თუ შენარჩუნების გზაზე.  


9. მიწის სტატუსთან დაკავშირებით:
· კონსტიტუციის 2010 წლის რედაქციაში არ არსებობდა ჩანაწერი მიწის შესახებ, ჩვენი მოსახლეობის უდიდესი ნაწილის მოთხოვნის საფუძველზე კი ახალი რედაქციის თანახმად მიწამ შეიძინა განსაკუთრებული სტატუსი.
· მიწა, როგორც განსაკუთრებული მნიშვნელობის რესურსი აღარ გასხვისდება საქართველოს მოქალაქეობის არ მქონე პირებზე, მისი საკუთრების უფლებას კი  ორგანული კანონი მოაწესრიგებს. 
· ამ ცვლილებების საფუძველზე მკაფიოდ შეიძლება ითქვას, რომ ქართული მიწა აღარ გაიყიდება!

ადამიანის უფლებების მიმართულებით აისახა დასავლური სტანდარტები/კონსტიტუციაში 
10. ქალისა და მამაკაცის არსებითი თანასწორობის უზრუნველყოფასთან დაკავშირებით:
· ქალისა და მამაკაცის არსებითი თანასწორობის უზრუნველყოფისა და უთანასწორობის აღმოფხვრის მიზნით, თანასწორობის მუხლში გაჩნდა სპეციალური დამატება, რომელიც ამ დრომდე არ არსებობდა. 
· ეს არის უდიდესი წინ გადადგმული ნაბიჯი არსებული უთანასწორობის აღმოფხვრისთვის ბრძოლის გზაზე.
11. ინტერნეტზე წვდომასა და ინტერნეტით თავისუფალ სარგებლობაზე საყოველთაო უფლებასთან დაკავშირებით:
· განისაზღვრა ინტერნეტზე წვდომასა და ინტერნეტით თავისუფალ სარგებლობაზე საყოველთაო უფლება, რაც აქამდე არ არსებობდა. აღნიშნული უფლებით სარგებლობა თითოული საქართველოს მოქალაქისთვის იქნება გარანტირებული. 
· ჩვენი მოქალაქეებისათვის ინტერნეტზე წვდომისთვის შესაბამისი პირობების შექმნა, უზრუნველჰყოფს მეტ განვითარებასა და სერვისებზე წვდომას საქართველოს თითოეულ ქალაქსა და სოფელში.

12. ეკონომიკური თავისუფლების შესახებ ჩანაწერთან დაკავშირებით:
· კონსტიტუციის მე-6 მუხლის თანახმად, ეკონომიკური თავისუფლება აღიარებული და უზრუნველყოფილია, ხოლო სახელმწიფო ზრუნავს თავისუფალი და ღია ეკონომიკის, თავისუფალი მეწარმეობისა და კონკურენციის განვითარებაზე.
· ამავდროულად კონსტიტუციურ დონეზე ფიქსირდება, რომ დაუშვებელია კერძო საკუთრების საყოველთაო უფლების გაუქმება.
· აღნიშნული ცვლილებები თითოეულ ჩვენს მოქალაქეს უქმნის კონსტიტუციურ გარანტიებს ისარგებლონ და ჩაერთონ კონკურენტულ, თავისუფალ ეკონომიკურ ურთიერთობებში.



13. აკადემიური საქმიანობის თავისუფლების შესახებ ჩანაწერთან დაკავშირებით:
· კონსტიტუციაში გაჩნდა ჩანაწერი აკადემიური საქმიანობის თავისუფლების შესახებ. ეს არის მნიშნველოვანი წინ გადადგმული ნაბიჯი აკადემიური ხარისხის ამაღლებისა და თანამედროვე საგანმანათლებლო სისტემის შექმნის თვალსაზრისით.    
· დაუშვებელია, ვინმე ერეოდეს რომელიმე კონკრეტული ადამიანის აკადემიურ საქმიანობაში და ამ პროცესს თავისი ინტერესების დასაკმაყოფილებლად იყენებდეს.
· ეს ცვლილება უმნიშვნელოვანესი ნაბიჯია თანამედროვე საგანმანათლებლო სისტემის შექმნის გზაზე.

14. შეზღუდული შესაძლებლობების მქონე პირთა უფლებებისა და ინტერესების რეალიზებასთნ დაკავშირებით:
· კონსტიტუციას დაემატა ნორმა, რომლის თანახმადაც სახელმწიფო ქმნის პირობებს შეზღუდული შესაძლებლობების მქონე პირთა თანაბარი უფლებებისა და ინტერესების რეალიზებისათვის, აღნიშნული საკითხის ირგვლივ წინა რედაქციაში არანაირი ჩანაწერი არ გვხვდებოდა.
· აღნიშნული ჩანაწერი უფრო მკაფიოს ხდის სახელმწიფოსა და ხელისუფლების როლს შეზღუდული შესაძლებლობების მქონე პირთა უფლებების დაცივსა და რეალიზების საკითხში.


15. სოციალურ უფლებებთან დაკავშირებით:
· სოციალური სახელმწიფოს მუხლში ხაზგასმით აღინიშნა, რომ ყველა ადამიანს აქვს უფლება სარგებლობდეს  ღირსეულ საცხოვრისით, ახალი კონსტიტუცია იცავს  და განამტკიცებს  ადამიანის  სოციალურ უფლებებს. 


16. კონსტიტუციის 30-ე მუხლის სათაურში ბავშვთა უფლებების ხსენებასთან დაკავშირებით:
· ვენეციის კომისიამ კონსტიტუციის პროექტის 30-ე მუხლის სათაურში ბავშვთა უფლებების ერთმნიშვნელოვანი ხსენება, რაც წინა რედაქციაში არ გვხვდებოდა, ცალსახად დადებითად შეაფასა.
· ეს ჩანაწერი კონსტიტუციურად ამყარებს ბავშვის საუკეთესო ინტერესის დაცვას და მიზანმიმართული სახელმწიფო პოლიტიკის განხორციელებას ბავშვთა დაცვის კუთხით.   რაც, ამ მიმართულებით, მნიშვნელოვან წინ გადადგმულ ნაბიჯად უნდა ჩაითვალოს.

17. სამართლიანი ადმინისტრაციული წარმოების შესახებ ჩანაწერთან დაკავშირებით:
· ადამიანის უფლებების თავში, მე-18 მუხლში, სამართლიანი ადმინისტრაციული წარმოების შესახებ შემოღებულ იქნა საკონსტიტუციო ჩანაწერი, რომელიც კონსტიტუციის 2010 წლის რედაქციაში არ გვხვდება.
· აღნიშნული ცვლილებით კონსტიტუციურ დონეზე მყარდება თითოეული ჩვენი მოქალაქის უფლება, ისარგებლოს ადმინისტრაციული ორგანოს მიერ მასთან დაკავშირებული საქმის სამართლიანად განხილვით.


18. უცხოეთში მცხოვრები თანამემამულეების სამშობლოსთან კავშირის შენარჩუნებისა და განვითარების საკითხთან დაკავშირებით:
· ისტორიაში პირველად კონსტიტუციის ახალ რედაქციაში  ქვეყნის უმაღლესი საკანონმდებლო აქტით დარეგულირდა  უცხოეთში მცხოვრები თანამემამულეების სამშობლოსთან კავშირის შენარჩუნებისა და განვითარების საკითხი.  
· აღნიშნული ცვლილებები საკანოსტიტუციო დონეზე კიდევ უფრო გაამყარებს ქართული სახელმწიფოს დამოკიდებულებას ქართული დიასპორისადმი.

19. სხვა ქვეყნის მოქალაქეობის მიღების შემთხვევაში საქართველოს მოქალაქეობის ავტომატურად დაკარგვასთან დაკავშირებით:
· კონსტიტუციის ახალ რედაქციაში ამოღებულია მუხლი, რომლის მიხედვითაც საქართველოს მოქალაქე, ავტომატურად კარგავს საქართველოს მოქალაქეობას სხვა ქვეყნის მოქალაქეობის მიღების შემთხვევაში. აღნიშნული საკითხი დარეგულირდება ორგანული კანონით, რაც უზრუნველყოფს საქართველოს მოქალაქეების პოლიტიკური და სამოქალაქო უფლებების დაცვას. 
· უცხოეთში მცხოვრები ჩვენი თანამემამულეებისათვის საქართველოს მოქალაქეობის შენარჩუნებას უდიდესი სახელმწიფოებრივი მნიშვნელობა აქვს.

20. გარემოს დაცვით საკითხებთან დაკავშირებთ:
· კონსტიტუციის ახალი რედაქციით  პრიორიტეტული ხდება გარემოს დაცვის უფლება და შესაბამის ინფორმაციაზე თავისუფალი წვდომის უფლება, ასევე ადამიანის უფლება, მონაწილეობა მიიღოს გარემოსდაცვით საკითხებთან დაკავშირებული გადაწყვეტილებების მიღებაში, უზრუნველყოფილია  ბუნებრივი რესურსებით რაციონალური სარგებლობა და მდგრადი განვითარება ახალი და მომავალი თაობის ინტერესების შესაბამისად. 


მართლმსაჯულების სისტემის გაუმჯობესება:
21. პროკურატურის დამოუკიდებელ სტრუქტურად ჩამოყალიბებასთან დაკავშირებით:
· 2010 წლის კონსტიტუციის რედაქციის თანახმად პროკურატურის ორგანოები შედიოდა იუსტიციის სამინისტროს სისტემაში და მათ საერთო ხელმძღვანელობას ახორციელებდა იუსტიციის მინისტრი, ახალი რედაქციით კი საქართველოს პროკურატურა ემორჩილება მხოლოდ კონსტიტუციასა და კანონს. 
· გარდა ამისა, იმპიჩმენტის პროცედურა გავრცელდება გენერალურ პროკურორზეც. პროკურორი ყოველწლიური ანგარიშით წარსდგება პარლამენტის წინაშე. 
· აღნიშნული ცვლილებები გენერალურ პროკურატურას მეტ ანგარიშვალდებულებას ანიჭებს პარლამენტის წინაშე, მეორეს მხრივ კი პროკურატურის დამოუკიდებლობისათვის მეტ კონსტიტუციურ გარანტიას ქმნის,  ეს კი უდიდეს წინ გადადგმულ ნაბიჯად უნდა ჩაითვალოს.


22. სასამართლო სისტემასთან დაკავშირებით:
· ახალი კონსტიტუციით უზენაესი სასამართლოს მოსამართლეებზე გავრცელდება მხოლოდ იმპიჩმენტის პროცედურა; განისაზღვრა მათი მინიმალური რაოდენობა - 28 მოსამართლე. კონსტიტუციურად გაიწერა მოსამართლის შეუცვლელობის პრინციპი - მაგალითად, რეორგანიზაციის ან ლიკვიდაციის გზით ვერ გათავისუფლდება უვადოდ დანიშნული მოსამართლე; 
· დადგინდა იუსტიციის უმაღლესი საბჭოს ანგარიშვალდებულება მხოლოდ მოსამართლეთა თვითმმართველობის ორგანოს მიმართ; იუსტიციის უმაღლესი საბჭოს წევრთა არჩევა მოხდება კვალიფიციური უმრავლესობით - პარლამენტის სრული შემადგენლობის 3/5-ით. იუსტიციის უმაღლეს საბჭოს ენიჭება უზენაესი სასამართლოს წევრთა წარდგენის უფლებამოსილება;
· ახალი რედაქციის თანახმად, იუსტიციის უმაღლესი საბჭოს წევრებს, რომლებიც არ არიან არჩეული საერთო სასამართლოების მოსამართლეთა თვითმმართველობის ორგანოს მიერ და წევრს, რომელიც არ არის დანიშნული საქართველოს პრეზიდენტის მიერ, სრული შემადგენლობის სამი მეხუთედის უმრავლესობით ირჩევს პარლამენტი. 
· გაფართოვდა საკონსტიტუციო სასამართლოსთვის მიმართვის უფლების მქონე სუბიექტთა წრე, მათ შორის, ხსენებულ ჩამონათვალს დაემატა: საქართველოს ეროვნული ბანკი, გენერალური აუდიტორი, გენერალური პროკურორი.
· ამავდროულად, 3 მოსამართლეს პარლამენტის სიითი შემადგენლობის ნახევარზე მეტის ნაცვლად ირჩევს პარლამენტის სრული შემადგენლობის 3/5. 
· კიდევ ერთი მნიშვნელოვანი საკითხია, რომ 2024 წლის 31 დეკემბრიდან მოსამართლეთა გამოსაცდელი ვადა უქმდება, უზენაესი სასამართლოს მოსამართლეები კი უვადოდ დაინიშნებიან. ვენეციის კომისიის დასკვნაში ხაზგასმითაა აღნიშნული, რომ ამ ცვლილებებს მიესალმება.
· აღნიშნული ცვლილებები ხელს უწყობს სასამართლო სისტემის დახვეწასა და სასამართლო ხელისუფლების დამოუკიდებლობის გარანტიების გაღრმავებას.


23. ადვოკატის უფლებების შეუფერხებელ განხორციელებასთან დაკავშირებით:
· ჩამოყალიბდა კონსტიტუციური გარანტიები ადვოკატის უფლებების შეუფერხებელი განხორციელებისთვის.

ახალ კონსტიტუციაში მკაფიოდაა განსაზღვრული ჩვენი ქვეყნის ევროატლანტიკური კურსი.
24. ევროპულ და ჩრდილოატლანტიკურ ინტეგრაციასთან დაკავშირებით:
· კონსტიტუციაში არ არსებობდა ჩანაწერი საქართველოს ევროპული და ჩრდილოატლანტიკური ინტეგრაციის შესახებ, ახალი რედაქციის 78-ე მუხლის თანახმად კი დაფიქსირებულია კონსტიტუციური ორგანოების ვალდებულება, საკუთარი უფლებამოსილების ფარგლებში მიიღონ ყველა ზომა ევროპის კავშირსა და ჩრდილოატლანტიკური ხელშეკრულების ორგანიზაციაში საქართველოს სრული ინტეგრაციის უზრუნველსაყოფად. 
· ეს კიდევ უფრო განამტკიცებს და საკონსტიტუციო დონეზე ამყარებს ჩვენი ქვეყნის საგარეო კურსს - გახდეს საქართველო ევროპული და ჩრდილოატლანტიკური სტრუქტურების წევრი.


სხვა სახის მნიშვნელოვანი ცვლილებები, რომლებიც ევროპულ სტანდარტებს ამკვიდრებს/ეხმიანება:
25. სახალხო დამცველის არჩევის წესის ცვლილებასთან დაკავშირებით:
· კონსტიტუციის ახალი რედაქციის თანახმად, იცვლება სახალხო დამცველის არჩევის წესი. 
· სახალხო დამცველს პარლამენტის სრული შემადგენლობის უმრავლესობა 5 წლით ირჩევს, ახალი რედაქციის თანახმად კი მას 6 წლით აირჩევს პარლამენტის სრული შემადგენლობის 3/5, ამავდროულად დაუშვებელი იქნება ერთი და იმავე პირის ზედიზედ ორჯერ არჩევა. 
· ამ ცვლილებებს ვენეციის კომისია მიესალმება და ცალსახად დადებითად აფასებს.
· აღნიშნული ცვლილება კიდევ უფრო შეუწყობს ხელს სახალხო დამცველის ინსტიტუტის დახვეწას, მეორეს მხრივ კი მას მეტ ლეგიტიმაციას ანიჭებს. 


26. საკანონმდებლო ინიციატივის წარდგენის წესის გამარტივებასთან დაკავშირებით:
· მარტივდება საკანონმდებლო ინიციატივის წარდგენის წესი: საქართველოს მთავრობასთან, პარლამენტის წევრთან, საპარლამენტო ფრაქციასთან, პარლამენტის კომიტეტთან, აფხაზეთის ავტონომიური რესპუბლიკისა და აჭარის ავტონომიური რესპუბლიკის უმაღლეს წარმომადგენლობით ორგანოებთან ერთად, ინიციატივის წარდგენის უფლება ნაცვლად არანაკლებ 30000 ამომრჩევლისა ექნება არანაკლებ 25000 ამომრჩეველს. 
· ეს ჩვენს მოქალაქეებს აძლევს საშუალებას უფრო მარტივად ჩაერთონ საპარლამენტო-პოლიტიკურ ცხოვრებაში და წარადგინონ საკანონმდებლო ინიციატივები.

27. ადგილობრივი თვითმმართველობის თავის სამართლებრივად მოწესრიგებასთან დაკავშირებით:
· ახალი რედაქციის თანახმად, განმტკიცდება ადგილობრივი თვითმართველობების განვითარებისა და დეცენტრალიზაციის საკითხი, გაჩნდა ჩანაწერი ადგილობრივი თვითმმართველობისათვის გადაცემული უფლებამოსილებების განსახორციელებლად სუფსიდირებისა და შესაბამისი ფინანსებით უზრუნველყოფის შესახებ.
· ადგილობრივი თვითმმართველობის მარეგულირებელი თავი სრულ შესაბამისობაში იქნა მოყვანილი ადგილობრივი თვითმმართველობის შესახებ ევროპულ ქარტიასთან, რაც ამ მიმართულებით უდიდეს წინგადადგმულ ნაბიჯად უნდა ჩაითვალოს, რადგანაც საკონსტიტუციო გარანტიები ხელს შეუწყობს ჩვენს ქვეყანაში თანამედროვე, ევროპული ტიპის თვითმმართველობის სტრუქტურის ჩამოყალიბებას;
· თვითმმართველობა ხელისუფლების ის დონეა, რომელსაც ყოველდღიური, უშუალო და ყველაზე აქტიური შეხება აქვს ჩვენს მოქალაქეებთან, სწორედ ამიტომ აღნიშნული ცვლილებები უმნიშვნელოვანესია ხელისუფლებისა და მოქალაქეების ურთიერთობის დახვეწის, გამარტივებისა და ჩვენი მოსახლეობისათვის საჭირო სერვისების შეთავაზების გზაზე, ეს არის შეუქცევადი პროცესი ქვეყნის განვითარებისთვის.

28. საზოგადოებრივი მაუწყებლის დამოუკიდებლობის გარანტიებთან დაკავშირებით:
· ახალი რედაქციის თანახმად, ჩამოყალიბდა ჩანაწერი საზოგადოებრივი მაუწყებლის დამოუკიდებლობის გარანტიების შესახებ.
· ეს არის ძალიან მნიშნვნელოვანი ნაბიჯი საზოგადოებრივი მაუწყებლის ერთხელ და სამუდამოდ დამოუკიდებელ ინსტიტუტად ჩამოყალიბების გზაზე.

29. კონსტიტუციის გადასინჯვის ე.წ. სკანდინავიური მოდელის შესახებ:
· კონსტიტუციის გადასინჯვის ე.წ სკანდინავიური მოდელი ამ მიმართულებით ერთ-ერთი ყველაზე სრულყოფილი წესია, რომელიც საკონსტიტუციო ცვლილებებისთვის 2 მოწვევის პარლამენტის მხარდაჭერას საჭიროებს.
· ამავდროულად გათვალისწინებულია საკონსტიტუციო ცვლილებების დაჩქარებული წესით (ერთი მოწვევის პარლამენტის მიერ) მიღების შესაძლებლობა, თუ მას მხარს დაუჭერს პარლამენტის წევრთა სრული შემადგენლობის არანაკლებ ¾. 
· აღნიშნული მოდელი აპრობირებულია დასავლეთ ევროპულ ქვეყნებში, რომელიც უზრუნველყოფს კონსტიტუციის დამკვიდრების მყარ გარანტიებს, მეორეს მხრივ კი საყოველთაო კონსენსუსის შემთხვევაში იძლევა კონსტიტუციის გადასინჯვის საშუალებას.

30. საჯარო ინფორმაციის ხელმისაწვდომობის შესახებ განხორციელებულ ცვლილებებთან დაკავშირებით:
· კონსტიტუციის მე-18 მუხლში განხორციელდა იუსტიციის სამინისტროს მიერ ინიცირებული ცვლილებები საჯარო ინფორმაციის ხელმისაწვდომობასთან დაკავშირებით. აღნიშნული მუხლის თანახმად ზუსტდება და კონკრეტდება ის გარემოებები, როდესაც ხელმისაწვდომია საჯარო ინფორმაციაზე წვდომის შეზღუდვა.
· ვენეციის კომისია მიესალმება და დადებითად აფასებს მე-18 მუხლში განხორციელებულ ცვლილებებს.


დარჩენილი ცვლილებების დამტკიცების შესახებ:
· დარჩენილია მესამე მოსმენით კონსტიტუციაში ვენეციის კომისიასთან შეთანხმებული ბოლო ცვლილებების დამტკიცება, რომელიც მოხდება 19-23 მარტის სასესიო კვირაში. სესიაზე წარადგენს პარლამენტის თავმჯდომარე, კენჭს უყრის პლენარული სხდომა.
· ამ ცვლილებების გაზიარების მზადყოფნა პარლამენტის თავმჯდომარემ საპარლამენტო უმრავლესობის სახელით ვენეციის კომისიის პლენარულ სხდომაზე გამოთქვა, რასაც ჩვენი გუნდი სრულიად ეთანხმება.
· აღნიშნული ცვლილებები ითვალისწინებს, რამდენიმე მნიშვნელოვან საკითხს, რომელიც საბოლოო ნაბიჯი იქნება, ევროპული ტიპის, ეროვნულ ღირებულებებზე დაფუძნებული კონსტიტუციის მიღების გზაზე.

მე-16 მუხლში დასაზუსტებელი საკითხების შესახებ:
· „ადამიანის უფლებათა და ძირითად თავისუფლებათა დაცვის“ ევროპის კონვენციის შესაბამისად ზუსტდება რწმენის, აღმსარებლობისა და სინდისის თავისუფლების შეზღუდვის კონსტიტუციური საფუძვლები. ამ პირობებში ახალი რედაქციიდან ამოღებული იქნება შემდეგი სიტყვები: „სახელმწიფო უსაფრთხოება“, „დანაშაულის თავიდან აცილება“ და „მართლმსაჯულების განხორციელება“ ამოღებას;
· ეს ცვლილებები, ჩვენი ქვეყნის მოქალაქეებისათვის იძლევა მეტ გარანტიებს რწმენის, აღმსარებლობისა და სინდისის თავისუფლებისთვის.

ახალი რედაქციიდან საბონუსე სისტემის ამოღებასთან დაკავშირებით:
· კონსტიტუციის ახალი რედაქციიდან ამოღებული იქნება საბონუსე სისტემა, რაც გულისხმობს, რომ 2024 წლიდან, მას შემდეგ, რაც ქვეყანა გადავა სრულიად პროპორციულ საარჩევნო სისტემაზე, საპარლამენტო არჩევნებში ყველა მანდატი გადანაწილდება პოლიტიკური პარტიების მიერ მიღებული ხმების პროპორციულად.
· აღნიშული ცვლილება დახვეწს და მოაწესრიგებს პარლამენტში მანდატების მინიჭების წესს, მეორეს მხრივ კი გამორიცხავს შემდგომ სპეკულაციებს ამ საკითხის შესახებ ოპონენტების მხრიდან.

2020 წლის არჩევნებში საარჩევნო ბლოკების ერთჯერადად დაშვებასთან დაკავშირებით:
· აღნიშნული ცვლილება 2020 წლის არჩევნებზე ითვალისწინებს საარჩევნო ბლოკების შექმნის შესაძლებლობას, გარდა ამისა, საარჩევნო ბარიერი ერთჯერადად 5-დან 3 პროცენტამდე დაიწევს.
· ეს ცვლილებები ცალსახად ნიშნავს, მეტი პოლიტიკური პლურალიზმის შეთავაზებასა და პოლიტიკური პარტიებისთვის პარლამენტში მოხვედრის შესაძლებლობის გამარტივებას, რაც პარლამენტის პოლიტიკური შემადგენლობის მხრივ მრავალფეროვნებას გულისხმობს.

ტერმინი „ხმოსანის“ ცვლილების შესახებ:
· კონსტიტუციის ახალ რედაქციაში აისახება ტერმინოლოგიური ცვლილება. კერძოდ, 50-ე მუხლში ტერმინი „ხმოსანი“ იცვლება ტერმინით – „საარჩევნო კოლეგიის წევრი“
· ეს ცვლილება ერთ-ერთია იმ ტექნიკურ თუ ტერმინოლოგიურ ცვლილებებს შორის, რომელიც ამ მიმართულებით ცალსახად ხელს უწყობს საკონსტიტუციო კანონის დახვეწას.

საარჩევნო ნორმებისა და არჩევნების არაკონსტიტუციურად ცნობასთან დაკავშირებით:
· ფართოვდება საქართველოს საკონსტიტუციო სასამართლოს უფლებამოსილებები საარჩევნო ნორმებისა და არჩევნების არაკონსტიტუციურად ცნობასთან დაკავშირებით.
· კერძოდ, 3 თვით იზრდება შესაბამისი სარჩელის განხილვის ვადები. გარდა ამისა, უქმდება ჩანაწერი, რომლის თანახმადაც, არჩევნების კონსტიტუციურობის საკითხს საკონსტიტუციო სასამართლო წყვეტს სიითი შემადგენლობის სრული თანხმობით.
· ეს ცვლილებები  აფართოებს საკონსტიტუციო სასამართლოს უფლებებს, ანიჭებს მას უფრო დიდ ვადას საარჩევნო ნორმებსა და შედეგებთან დაკავშირებული სარჩელის განხილვასთან დაკავშირებით,  ამარტივებს გადაწყვეტილების მიღებას ამ საკითხის შესახებ და ქმნის მეტ გარანტიებს, ქვეყანაში არჩევნების არაკანონიერად ჩატარებასთან ბრძოლის თვალსაზრისით.

